                                                                სოციალური მუშაობა
                                                   ცვლილება, რომლის დანახვაც გსურს

რუსთაველის  მეტროს თავზე,   უსახლკარო, ქუჩის ბავშვები რაგბის თამაშობენ. მათთან ერთად თამაშში ჩაბმულია სოც. მუშაკი გიორგი გზირიშვილი.  კადრებს თან გასდევს ვოისოვერი:
-ეს პროფესია შეულამაზებელ რეალობასთან  გაპირისპირებს. თვალებს აგიხელს სოციალურ უსამართლობაზე, რომელსაც ყოველ ნაბიჯზე ვხვდებით  და  ან ვერ ან არ ვამჩნევთ. მერე,  ასე თვალებახელილი იცნობ ადამიანებს, რომელთა დახმარებაც შენი მიზანი და მთავარი ამოცანა ხდება.
ბავშვებისა და გიორგის ფონზე კადრში პატარა ბიჭი შემოდის, რომელიც თავიდან მორცხვად იყურება კამერაში, შემდეგ კი ნელ-ნელა იხსნის დაძაბულობას და ისტორიის  თხრობას იწყებს.
ბენეფიციარი 1.
-მე ზუკი ვარ, გიორგის ძმაკაცი!  ადრე რაგბის საერთოდ არ ვთამაშობდი, არც ვიცოდი და არც ბურთი  მქონდა. არც  სკოლაში დავდიოდი, წიგნები არ მქონდა, ეხლა მაქვს, მაგრამ  სკოლაში სიარული ცოტა  მეზარება,  მარა სხვა რა გზაა...
(თავს აქნევს)
ადრე  სულ გარეთ ვიყავი, ფულს ვთხოვდი ხოლმე გამვლელებს. თავიდან მრცხვენოდა, მერე  ვერთობოდი კიდეც. ხანაც ისე ვიღებდი, ჩუმად, ხანდახან საჭმელსაც…
გიორგიმ ახალ სახლში მიმიყვანა, იქ კარგი ხალხია და  ფულის თხოვნა რო აღარ მიწევს, მომწონს. ბევრი ბავშვი ვართ იმ სახლში და მაგრა ვერთობით, გიორგიც გვაკითხავს,   მაგარი ჯიგარია,  სულ ერთად ვთამაშობთ ხოლმე რაგბის.
ბავშვები ბიჭს ზურგზე ახტებიან, ეთამაშებიან. საუბარს გიორგი აგრძელებს.
-ზუსტან ოცი წელია ამ საქმეში ვარ.  ხანდახან ვხუმრობ, სოც. მუშაკად დავიბადე მეთქი. მართალიცაა, ამ პროფესიით უნდა დაიბადო.
 ეს გადარეულები ჩემი ბიჭები არიან.
 მათი ნდობის მოპოვება  რთულია, მაგრამ  შანსი თუ  მოგცეს და თუ შეგიყვარეს, სულ სხვანაირი ერთგულება იციან.
ჩემი პროფესია მათი უკეთესი მომავლის შექმნაა,  იმედით გაცისკროვნებული თვალებით რომ მიყურებენ, ვხვდები,  ამ იმედს ვერ გავუცრუებ.
(იცინის) კი, მართალია, ამ პროფესიისთვის დავიბადე.
მარიამი (მეორე სოც. მუშაკი)  ძალადობის მსხვერპლს ხვდება.
-ცხოვრების გარკვეულ ეტაპზე  ყველა ადამიანი კარგავს წონასწორობას, ძალას,  გააგრძელოს ბრძოლა გადარჩენისთვის. სოც. მუშაკები  ვიღწვით იმისთვის, რომ  ბენეფიციარებს შინაგანი სიძლიერე ხელახლა ვაპოვნინოთ .

ვოისოვერი გასდევს კადრებს, რომელზეც ასახულია სოც. მუშაკისა და ძალადობის მსხვერპლის ურთიერთობა.
· გამოუვალი სიტუაციები ხომ არ არსებობს. სათანადო კვალიფიკაციითა და ენთუზიაზმით, ნაბიჯ-ნაბიჯ  ვუახლოვდებით  მიზანს. რეაბილიტაცია და პროფესიული გადამზადება სწორედ ის ეტაპებია,  რომლებიც გვაახლოვებს სასურველ ცხოვრებასთან.
ძალადობის მსხვეპლი ახალ სამსახურში, კადრებს ვოისოვერი გასდევს:
· საშინლად მარტო რჩები, როდესაც ყველაზე საყვარელი ადამიანი შენს ჩაგვრას იწყებს. ძალიან სულელურად ჟღერს, მაგრამ ეს მარტოობა მასთან დარჩენას გაიძულებს.
მარიამი რომ გავიცანი, საერთოდ არ ვიცოდი  ვინ იყო სოც. მუშაკი ან რა უნდოდა...
სუსტი და შეშინებული ვიყავი. 
საშინლად მარტო... 
ჩემთვის ვფიქრობდი, ამ პატარა გოგომ თავზე დანგრეული ცხოვრება ხელახლა როგორ უნდა ამიშენოს მეთქი. 
მაგრამ ზუსტად მან მასწავლა, რომ ბრძოლა ყოველთვის ღირს. 
ჩვენ ერთად გადავლახეთ ეს ძალიან მძიმე პერიოდი. 
მისი დახმარებით გავიარე პროფესიული გადამზადების კურსი და დღეს უკეთ ვარ, ვმუშაობ და დამოუკიდებელად შემიძლია ცხოვრება. 

მარიამი:
· მე მგონია, რომ  თანადგომა გვაქცევს ადამიანებად და იმასაც ვფიქრობ, რომ სოციალური მუშაობა ყველაზე ჰუმანური საქმიანობაა.
 მართალია, ხანდახან ძალიან რთულია მხარდამხარ ზიდო ბენეფიციარის ტვირთი, გამოუძებნო ჭერი, გაუზიარო სითბო, გზაზე დააყენო, მაგრამ, აი, შედეგს რომ აღწევ, მერე არაფერი გახსოვს, (თვალებს ხუჭავს და ამოისუნთქავს)თითქოს იხრჩობოდი და, აი, ასე, ამოისუნთქე - საოცარი გრძნობაა.

გიორგი  ბენეფიციარის სახლის კარზე აკაკუნებს, მას სოციალურად დაუცველი ბავშვები და  მშობლები ეგებებიან. საუბრობს ოჯახის მამა, რომელიც უკვე დასაქმებულია, მის ფონზე ბავშვები დარბიან და გიორგისთან საუბრობენ.
· რას  უპასუხებ, როცა გეუბნებიან: „მამი, მშია“, - ვერაფერს... პირამოკერილივით ვიყავი. ჩემთვის ჩუმად ვტიროდი, იმიტომ, რომ  მეგონა, საშველი არ იყო.  ბავშვები სკოლაში არ დადიოდნენ. პურის ნამცეცებს  ვკენკავდით ჩიტებივით. მე კიდე არ ვიცოდი, საიდან დამეწყო, არაფერი ჩანდა...
მერე გიორგი ძმურად ამომიდგა გვერდში, დამეხმარა ხელობა მესწავლა და დღეს ცოტა რაღაცას გამოვიმუშავებ. მთავარია, აგერ, ესენი დადიან სკოლაში, წიგნები აქვთ და ჩემზე კარგი ცხოვრების შანსი. ამას გიორგის უნდა ვუმადლოდე, მარტო ამ ყველაფერს ვერ გავუმკლავდებოდი. 
 მადლობას კი გადავუხდიდი, მარა ისედაც იცის, როგორი გვიყვარს მთელ ოჯახს.

             ეკრანი იყოფა და ვხედავთ, სამივე მოხსენიებული  ბენეფიციარი, როგორ მიდის სამსახურში/ სკოლაში. 
გიორგი
· [bookmark: _GoBack]სამყაროს გარდაქმნა  ინდივიდებიდან იწყება. ეს პროფესია გაძლევს საშუალებას, დაინახო და  შეცვალო - არა მხოლოდ სიტყვით, არამედ საქმით... 

მარიამი
· შენ თვითონ გახდე ის  ცვლილება, რომლის  დანახვაც გსურს.

                                  ეკრანზე ვხედავთ სტატისტიკებს:
                                        250 სოც. მუშაკი 
                                        1600  შეცვლილი ცხოვრება
                                         5 წელი
